МОНГОЛ УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ  

12 ДУГААР САРЫН 19-НИЙ ӨДӨР ХУУЛЬ ЗҮЙН БАЙНГЫН 

 Монгол Улсын Их Хурлын 2017 оны намрын ээлжит чуулганы 

Хууль зүйн байнгын хорооны 12 дугаар сарын 19-ний өдөр 

/Мягмар гараг/-ийн хуралдааны гар тэмдэглэл

Хууль зүйн байнгын хорооны дарга Ш.Раднаасэд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 11 гишүүн ирж, 61.1 хувийн ирцтэйгээр хуралдаан 14 цаг 30 минутад Төрийн ордны  “Их эзэн Чингис хаан” танхимд эхлэв. 


Чөлөөтэй: С.Бямбацогт, Ж.Ганбаатар, Б.Дэлгэрсайхан, Ц.Мөнх-Оргил, С.Эрдэнэ.

Нэг. Үндсэн хуулийн цэцийн 2017 оны 07 дугаар дүгнэлтийг Улсын Их Хурал хүлээн зөвшөөрсөнтэй холбогдуулан 2017 оны 05 дугаар сарын 11-ний өдөр баталсан Зөрчлийн тухай /шинэчилсэн найруулга/ хуульд өөрчлөлт оруулах тухай хуулийн төсөл 


Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Б.Гантуяа нар оролцов. 
Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж байв.

Хуулийн төсөлтэй холбогдуулан Улсын Их Хурлын гишүүдээс асуулт, санал гараагүй болно. 

Ш.Раднаасэд: - Зөрчлийн тухай /шинэчилсэн найруулга/ хуульд өөрчлөлт оруулах тухай хуулийн төслийг чуулганы  нэгдсэн хуралдаанд танилцуулж, батлуулах нь зүйтэй гэсэн санал хураалт явуулъя.
Зөвшөөрсөн:                          11

Татгалзсан:                              0

Бүгд:                                       11

100 хувийн саналаар дэмжигдлээ.  

Байнгын хорооноос гарах санал, дүгнэлтийг Улсын Их Хурлын гишүүн Л.Болд Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 35 минутад хэлэлцэж дуусав.

Хоёр. Захиргааны ерөнхий хуульд өөрчлөлт оруулах тухай, Зөрчлийн тухай хуульд өөрчлөлт оруулах тухай, Гэр бүлийн хүчирхийлэлтэй тэмцэх тухай хуульд өөрчлөлт оруулах тухай, Зар сурталчилгааны тухай хуульд өөрчлөлт оруулах тухай хуулийн төслүүд /Стандартчилал, техникийн зохицуулалт, итгэмжлэлийн тухай хуулийн төслийн анхны хэлэлцүүлэгтэй холбогдуулан, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/
Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Б.Гантуяа, Стандарт, хэмжил зүйн газрын дэд дарга Б.Билгүүн, мөн газрын Стандартчилал, тохирлын үнэлгээний бодлогын газрын дарга Г.Өнөржаргал, Бүтээгдэхүүн тогтолцооны баталгаажуулалтын газрын дарга В.Ганзориг нар оролцов. 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж байв.

Хуулийн төсөлтэй холбогдуулан Улсын Их Хурлын гишүүн Ц.Нямдоржийн тавьсан асуултад Стандартчилал, тохирлын үнэлгээний бодлогын газрын дарга Г.Өнөржаргал хариулж, тайлбар хийв.
Улсын Их Хурлын гишүүдээс санал гараагүй болно. 
Байнгын хорооноос гарах санал, дүгнэлтийг Улсын Их Хурлын гишүүн Л.Болд Эдийн засгийн байнгын хорооны хуралдаанд танилцуулахаар тогтов.

Уг асуудлыг 14 цаг 43 минутад хэлэлцэж дуусав.

Гурав. Банкны хуульд нэмэлт, өөрчлөлт оруулах тухай хуулийн төсөлтэй хамт өргөн мэдүүлсэн Зөрчлийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Г.Занданшатар нарын 10 гишүүн 2017.11.03-ны өдөр өргөн мэдүүлсэн, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/
Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Б.Гантуяа, Монголбанкны Хууль, эрх зүйн газрын захирал Б.Ганбат нар оролцов. 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав.

Хуулийн төсөлтэй холбогдуулан Улсын Их Хурлын гишүүн Б.Пүрэвдоржийн тавьсан асуултад Хууль зүйн байнгын хорооны дарга Ш.Раднаасэд, Хууль зүй, дотоод хэргийн дэд сайд Б.Энхбаяр, Монголбанкны Хууль, эрх зүйн газрын захирал Б.Ганбат нар хариулж, тайлбар хийв.

Улсын Их Хурлын гишүүдээс санал гараагүй болно. 
Ш.Раднаасэд: - Зөрчлийн тухай хуульд нэмэлт, өөрчлөлт оруулах тухай хуулийн 2 дугаар зүйлийн 1 дэх  хэсгийн “буулгахад хүргэхээргүй” гэснийг “буулгах нөхцөлийг бүрдүүлээгүй” гэж, мөн зүйлийн 3 дахь хэсгийн “хяналт шалгалт, албадлагын арга хэмжээнд” гэснийг “хуульд заасан хяналт шалгалт, банкинд хүлээлгэх албадлагын арга хэмжээг авч хэрэгжүүлэхэд” гэж тус тус өөрчлөх гэсэн саналыг дэмжье гэсэн санал хураалт явуулъя.
Зөвшөөрсөн:                          11

Татгалзсан:                              2

Бүгд:                                       13

84.6 хувийн саналаар дэмжигдлээ.  

Байнгын хорооноос гарах санал, дүгнэлтийг Улсын Их Хурлын гишүүн Л.Болд Эдийн засгийн байнгын хорооны хуралдаанд танилцуулахаар тогтов.

Уг асуудлыг 15 цаг 00 минутад хэлэлцэж дуусав.

Дөрөв. Төв банк /Монголбанк/-ны тухай хуульд нэмэлт, өөрчлөлт оруулах тухай хуулийн төсөлтэй хамт өргөн мэдүүлсэн Захиргааны ерөнхий хуульд өөрчлөлт оруулах тухай хуулийн төсөл /Улсын Их Хурлын гишүүн Ө.Энхтүвшин нарын 10 гишүүн 2017.11.17-ны өдөр өргөн мэдүүлсэн, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/

Хэлэлцэж буй асуудалтай холбогдуулан Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Б.Гантуяа, Монголбанкны Хууль, эрх зүйн газрын захирал Б.Ганбат нар оролцов. 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав.

Хуулийн төсөлтэй холбогдуулан Улсын Их Хурлын гишүүн Ш.Раднаасэдийн тавьсан асуултад Монголбанкны Хууль, эрх зүйн газрын захирал Б.Ганбат хариулж, тайлбар хийв.

Улсын Их Хурлын гишүүн Ц.Нямдорж, Ж.Батзандан нар санал хэлэв. 
Ш.Раднаасэд: - Улсын Их Хурлын гишүүн Ц.Нямдорж, Б.Пүрэвдорж, Ш.Раднаасэд нарын гаргасан, Захиргааны ерөнхий хуульд өөрчлөлт оруулах тухай хуулийн төслийг хэлэлцэх боломжгүй тул хууль санаачлагчид буцаах нь зүйтэй   гэсэн санал хураалт явуулъя.
Зөвшөөрсөн:                          11

Татгалзсан:                              2

Бүгд:                                       13

84.6 хувийн саналаар дэмжигдлээ.  

Байнгын хорооноос гарах санал, дүгнэлтийг Улсын Их Хурлын гишүүн Л.Болд Эдийн засгийн байнгын хорооны хуралдаанд танилцуулахаар тогтов.

Уг асуудлыг 15 цаг 12 минутад хэлэлцэж дуусав.

Тав. Итгэмжлэгдсэн төлөөлөгч томилох тухай 
Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав.

Үндсэн хуулийн цэцэд Улсын Их Хурлын итгэмжлэгдсэн төлөөлөгчөөр Улсын Их Хурлын гишүүн Б.Пүрэвдоржийг томилов. 


Хуралдаан 45 минут үргэлжилж, 18 гишүүнээс 13 гишүүн ирж, 72.2 хувийн ирцтэйгээр 15  цаг 15 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН


ХОРООНЫ ДАРГА Ш.РАДНААСЭД


Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ М.НОМИНДУЛАМ

МОНГОЛ УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ     ХУУЛЬ ЗҮЙН БАЙНГЫН ХОРООНЫ 12 ДУГААР САРЫН 19-НИЙ 

ӨДӨР /МЯГМАР ГАРАГ/-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
           Ш.Раднаасэд: - 2017 оны 12 дугаар сарын 19-ний өдрийн хуралдаан нээснийг мэдэгдье. Картаа хийгээд өрөөндөө сууж байгаа ганц нэг гишүүд Байнгын хорооны хуралдаанд оролцохыг хүсэж байна. Өнөөдрийн хэлэлцэх асуудал 4 байгаа.

Үндсэн хуулийн цэцийн 2017 оны 07 дугаар дүгнэлттэй холбоотойгоор Улсын Их Хурал хүлээн авсан байгаа. Зөрчлийн тухай хуулийн холбогдох өөрчлөлтийн төслийг хэлэлцэнэ. 
2.Захиргааны ерөнхий хуульд өөрчлөлт оруулах тухай, Зөрчлийн тухай хуульд өөрчлөлт оруулах тухай, Архидан согтуурахтай тэмцэх тухай, Гэр бүлийн хүчирхийлэлтэй тэмцэх тухай хуульд өөрчлөлт оруулах тухай, Зар сурталчилгааны тухай хуульд өөрчлөлт оруулах тухай хуулийн төслүүдийг хэлэлцэнэ. Энэ нь Стандартчилал, техникийн зохицуулалт, итгэмжлэлийн тухай хуулийн төсөлтэй холбогдуулан Эдийн засгийн байнгын хорооноос боловсруулсан анхны хэлэлцүүлэг явуулна. Санал, дүгнэлтийг Эдийн засгийн байнгын хороонд хүргүүлэх байгаа.
3.Банкны хуульд нэмэлт, өөрчлөлт оруулах тухай хуулийн төсөлтэй хамтатган өргөн барьсан Зөрчлийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг хийнэ. Улсын Их Хурлын гишүүн Занданшатар  нарын 10 гишүүн 2017 оны 11 дүгээр сарын 03-ны өдөр өргөн мэдүүлсэн төсөл байгаа. Эдийн засгийн байнгын хороонд хүргүүлэх ёстой. 
4.Төв банкны тухай хуульд нэмэлт, өөрчлөлт оруулах тухай хуулийн төсөл байна. Түүнийг дагалдаж өргөн барьсан Захиргааны ерөнхий хуульд өөрчлөлт Энхтүвшин нарын 10 гишүүн 11 дүгээр сарын 17-ны өдөр өргөн мэдүүлсэн, анхны хэлэлцүүлэг хийнэ. Санал, дүгнэлтээ Эдийн засгийн байнгын хороонд хүргүүлэх байгаа. 
Хэлэлцэх асуудлаар өөр саналтай гишүүн байна уу? Алга байна. Хэлэлцэх асуудалд саналтай гишүүн алга байна. 
Үндсэн хуулийн цэцийн 2017 оны 07 дугаар дүгнэлтийг Улсын Их Хурал хүлээн зөвшөөрсөнтэй холбогдуулан Зөрчлийн тухай хуульд өөрчлөлт оруулах хуулийн төслийн хэлэлцэж эхэлье. 
Дэгийн хуулийн 32.3.5-д заасны дагуу хүлээн зөвшөөрсөн тохиолдолд тухайн хууль шийдвэрт зохих нэмэлт, өөрчлөлт оруулах нь Улсын Их Хуралд байгаа. Мөн хуулийн 32.3.7, 32.3.5-д заасны дагуу холбогдох хуулийн нэмэлт, өөрчлөлтийн төслийг та бүхэнд тараасан байгаа. Хуулийн дагуу Засгийн газар болон холбогдох бусад байгууллагаас санал авахыг шаардах ёсгүй. Энэ хуралдаанд оролцож байгаа хүмүүс Энхбаяр Хууль зүй, дотоодын хэргийн дэд сайд, Гантуяа мөн яамны ахлах мэргэжилтэн ийм хүмүүс байна. 
Төсөл гишүүдэд тараагдсан байгаа. Хэлэлцэж байгаа асуудалтай холбогдуулан асуулт асуух гишүүн байна уу? Алга байна. Хэлэлцэж байгаа асуудалтай холбогдуулан үг хэлэх гишүүн байна уу? Алга байна. Санал хураалт явагдах ёстой. Төслийг санал хураалт явагдахаас өмнө танилцуулъя. 
Зөрчлийн тухай хуулийн 5.8 дугаар зүйлийн 5 дахь хэсгийн “...эсхүл хөгжлийн бэрхшээлтэй...” гэснийг хассугай гэсэн өөрчлөлт Зөрчлийн тухай хуульд орж байгаа. Энэ хуучин 5.8 дугаар зүйлийн 5 дахь хэсэгт юу гэж байсан бэ гэхээр согтууруулах ундаа хэрэглэсэн эсхүл сэтгэцийн өвчтэй, эсхүл хөгжлийн бэрхшээлтэй хүнийг жагсаал цуглаанд татан оролцуулсан бол гээд хариуцлагын арга хэмжээ явсан. Энэ дотроос хөгжлийн бэрхшээлтэй гэдэг нь Үндсэн хууль зөрчсөн гэж 2017 оны 07 дугаар дүгнэлт гарсан байгаа. Тийм учраас хөгжлийн бэрхшээлтэй гэдэг үгийг хасаж байна. Санал хураалт явуулъя.   
Зөрчлийн тухай хуульд өөрчлөлт оруулах тухай хуулийн төслийг чуулганы  нэгдсэн хуралдаанд танилцуулж, батлуулах нь зүйтэй гэсэн томьёоллоор санал хураалт явуулъя. Санал хураалт. 
100 хувийн саналаар санал дэмжигдсэн байна. 
Чуулганы нэгдсэн хуралдаанд Байнгын хорооны санал, дүгнэлтийг Болд гишүүн танилцуулъя. 

Хоёр дахь асуудалдаа оръё. 
Захиргааны ерөнхий хуульд өөрчлөлт оруулах тухай, Зөрчлийн тухай хуульд Архидан согтууруулахтай тэмцэх тухай, Гэр бүлийн хүчирхийлэлтэй тэмцэх тухай, Зар сурталчилгааны тухай хуульд өөрчлөлт оруулах тухай хуулийн төслүүдийн анхны хэлэлцүүлгийг хийнэ.  Стандартчилал, техникийн зохицуулалт, итгэмжлэлийн тухай хуулийн төсөлтэй холбогдуулан Эдийн засгийн байнгын хорооноос боловсруулсан төсөл юм байна.
Гишүүдэд төсөл тараагдсан байгаа юу? Агуулгыг нь тайлбарлах шаардлага байна уу? Энэ ерөнхийдөө нэр томьёоны өөрчлөлт явж байгаа. Төслийн нэр нь итгэмжлэл гэсэн нэр томьёог Иргэний хуулийн төлөөллийг хэрэгжүүлэхтэй холбогдсон итгэмжлэлээс ялгаж тохирлын үнэлгээний итгэмжлэл болгож өөрчлөлт оруулж байгаа юм. Үүнтэй холбоотойгоор хэдэн заалт хөдөлж байгаа билээ? 4 хууль дээр Захиргааны ерөнхий хууль дээр 60 дугаар зүйлийн 2 дахь хэсэг, Архидан согтууруулахтай тэмцэх хуулийн 5 дугаар зүйлийн 6 дахь хэсэг, 5.8 дахь хэсэг, юуны тухай асууж байна. Зөрчлийн тухай хуулийн 10.25 дугаар зүйлийн гарчиг бас хөдөлж байгаа юм байна. Зар сурталчилгааны хуулийн 24.6 дахь хэсэг хөдөлж байгаа юм байна. Гэр бүлийн хүчирхийлэлтэй тэмцэх тухай хуулийн 35.10, 36.5 дахь хэсэг хөдөлж байгаа юм байна. Гол өөрчлөлтүүд ерөөсөө ийм өөрчлөлтүүд явж байна. Жишээлбэл, Зөрчлийн тухай хууль дээр стандарт тохирлын үнэлгээний төрийн хяналт шалгалтыг гэснийг стандартчилал, техникийн зохицуулалт, тохирлын үнэлгээний итгэмжлэлийн гэж. Техникийн зохицуулалт гэдэг тохирлын үнэлгээний итгэмжлэлийн гэж нэмэгдэж араасаа орж ирж байгаа ийм өөрчлөлтүүд байна. 
Ажлын хэсэг Гантөмөр Стандартчилал, хэмжил зүйн газрын дарга нь байна уу? Алга байна. Билгүүн Стандартчилал, хэмжил зүйн газрын дэд дарга, Ганзориг мөн газрын Бүтээгдэхүүн тогтолцооны баталгаажуулалтын газрын дарга, Өнөржаргал Тохирлын үнэлгээний бодлогын газрын дарга, Ганцэцэг Итгэмжлэлийн газрын дарга, Мөнхбат ахлах мэргэжилтэн, Энхбаяр Хууль зүй, дотоод хэргийн дэд сайд, Ариунтуяа ингээд хууль зүйн яамны бүрэлдэхүүн байгаа юм байна. 
Асуух асуулттай гишүүн байна уу? Нямдорж сайд кнопоо дар. 

Ц.Нямдорж: - Стандартчилал техникийн зохицуулалт, тохирлын үнэлгээний итгэмжлэл энэ ямар сонин нэртэй хууль вэ? Ямар учиртай юм яваад байна вэ? Одоо стандартын газар чинь техникийн зохицуулалтын асуудлыг бас авч үзэх юм уу хаашаа юм бэ? Энэ хуулийн чинь нэр болж байгаа юм уу? Энэ ер нь ямар дорвио юм ороод ирэв? Хариулт өгөх хүн байгаа юу? 

Ш.Раднаасэд: - 1 дүгээр микрофон нэрээ хэлээрэй.

Ц.Нямдорж: - Тохирлын үнэлгээний итгэмжлэл гэнэ үү? Энэ ямар сонин нэртэй хууль явж байна вэ? Ер нь юу болоод байна вэ? Техникийн зохицуулалт гэдгийг чинь юу гэж ойлгох юм бэ?  


Ш.Раднаасэд: - 1 дүгээр микрофон. Байж бай наадах чинь протоколд үлдэнэ. Битгий гар хүр. 

Г.Өнөржаргал: - Одоо мөрдөгдөж байгаа Стандартчилал, тохирлын үнэлгээний тухай хууль 2003 онд батлагдсан. Энэ хуулиар техникийн зохицуулалт гэдэг нэр томьёог хуульчилсан байгаа. Техникийн зохицуулалт гэдэг нэр томьёо маань техникийн шаардлагыг тогтоож байгаа стандартыг бүхэлд нь буюу зарим хэсгийг нь эш татах замаар Засгийн газраас заавал биелүүлэхээр эрх зүйн акт, хэм хэмжээ тогтоож байгаа актыг техникийн зохицуулалт гэж тодорхойлсон. Энэ тодорхойлолтыг мөн олон улсдаа энэ нэр томьёоллоор энэ үйлчлэлээр бид авч үздэг. 

2017 оны өргөн барьж байгаа хуулийн төсөл дээр стандартчиллын асуудал бүх стандартыг сонгон хэрэглэх хэлбэрт шилжсэнтэй холбогдуулаад стандартыг бүхэлд нь болон агуулгаар нь эш татах замаар Засгийн газрын зүгээс техникийн зохицуулалтын баримт бичиг буюу заавал мөрдөх хэм хэмжээ тогтоосон акт гаргахаар үзэл баримтлалдаа бид тусгасан байгаа.

Тохирлын үнэлгээний итгэмжлэл гэдэг асуудлаар Эдийн засгийн байнгын хорооны хуралдаанаар хэлэлцэх явцдаа итгэмжлэлийн асуудал Иргэний хуульд заасан итгэмжлэл гэсэн нэр томьёотой давхцаж байна. Тийм учраас тохирлын үнэлгээний салбарт итгэмжлэл гэдэг нэр томьёо, үйлчлэгдэх учраас тодруулж тохирлын үнэлгээний итгэмжлэл гэдгээр явъя гэсэн ийм томьёоллоор хуулийнхаа нэрийг тусгасан байгаа. 

Ш.Раднаасэд: - Байнгын хороон дээр өөрчилсөн юм байна шүү дээ тийм үү? 

Г.Өнөржаргал: - Тэгсэн ажлын хэсгээс гараад хуралдаанаар хэлэлцээд. Тэгсэн. 

Ш.Раднаасэд: - Өргөн баригдсан санал нь стандартчилал техникийн зохицуулалт, итгэмжлэлийн тухай гэж өргөн баригдаад Байнгын хороон дээр өөрчлөхдөө стандартчилал техникийн зохицуулалт, тохирлын үнэлгээний итгэмжлэлийн тухай гэж гурван үг  нэмэгдээд гарсан юм байна шүү дээ. 

Г.Өнөржаргал: - Тийм тодруулж итгэмжлэлээ илүү тохирлын үнэлгээний салбарт гэдгээр гарч томьёолсон. 

Ш.Раднаасэд: - Үг хэлэх хүн байна уу? Алга байна. Санал бичгээр гаргах гишүүн байхгүй байна. Байнгын хорооны хуралдаанд санал, дүгнэлт танилцуулах ёстой. Санал, дүгнэлтийг хэн танилцуулах вэ? Болд гишүүн танилцуулах уу? Эдийн засгийн байнгын хороонд Болд гишүүн танилцуулъя. 

Дараагийнх нь Банкны тухай хуулийн нэмэлт, өөрчлөлтийн хуулийн төсөлтэй хамт өргөн мэдүүлсэн Зөрчлийн тухай хуулийн нэмэлт, өөрчлөлтийн анхны хэлэлцүүлэг. 

Төсөлтэй холбоотой ажлын хэсэг, хүмүүс энд байна уу? Энхбаяр Хууль зүй, дотоод хэргийн сайд, Эрдэмбилэг гэж байна уу? Монголбанкнаас хэн байна вэ? Хүн байна уу? Санхүүгийн зохицуулах хорооны дарга алга байна. Батсайхан бүгдээрээ нэг Байнгын хороонд орчихдог юм уу? Ганбат Монголбанкны зарим хүмүүсийг дууд даа. Энэ хууль дээр нэлээн ярих юмнууд байдаг. Баттулга Сангийн яам Санхүүгийн бодлогын газар, Эрдэнэхуяг Монголбанк Хууль зүйн хэлтсийн захирал, Гантуяа Хууль зүйн яамны ахлах мэргэжилтэн, Борхүү хянан шалгагч, Монголбанкныхнаас хүн оруул. Монголбанкийг оруулж ирж байж ярих уу? Ярьчих юм уу та. Энэ өөрчлөлттэй холбоотой зарим нэг өөрчлөлтүүд хийхгүй бол бас. 

Монголбанкны төлөөлөл орж ирсэн байна. Пүрэвдорж гишүүн.

Б.Пүрэвдорж: - Банкны тухай хууль дээр би нэг зүйл дээр ер нь бол Ардчилсан намын бүлэг завсарлага авахдаа нэг шаардлагыг тавьсан байгаа. Өөрөөр хэлбэл, Банкны тухай хууль нэгдүгээрт, 273 зүйлтэй орж ирсэн түүний 194, 195 дээр нь өөрчлөлт орж байгаа. Тэгэхээр энэ хууль бол Хууль тогтоомжийн тухай хуулийг зөрчиж орж ирсэн хууль гэж үзэж байгаа. Нийтдээ Хууль тогтоомжийн хуулиар бол нийт өргөн барьж байгаа хуулийг 50 хувиас дээш өөрчилж байгаа шинэчилсэн найруулгаар оруулна гэдэг ийм заалттай. Банкныхан болохоор 273-ыг 140 гэж тавиад 130 гэж тавиад тэгээд түүгээрээ хүчиндээд зүтгээд байгаа юм л даа. Яг Хууль тогтоомжийн хуульд бас хяналт тавих тэр үүрэгтэй Хууль зүйн байнгын хороо энэ асуудал дээр нь эцэслэж өгмөөр байна Раднаасэд даргаа.

Өөрөөр хэлбэл, 273 зүйлтэй хууль дээр нийтдээ 193 дээр нь өөрчлөлт орчихсон байгаа юм. Үүнийг Хууль зүйн байнгын хорооны ажлын албаныхан яг тоогоор нь гаргаад Их Хурлын дарга ч гэсэн чуулганы нээлт дээр үүнийг хэлсэн. Эцсийн тоо хэдэн зүйл дээр өөрчлөлт орсон юм бэ, тэрийг нь нарийвчлан гарга гэсэн. Энэ үүргийнх нь дагуу яг энэ Хууль зүй байнгын хороо Хууль тогтоомжийн тухай хуулийг хэрэгжүүлэх үүргийнхээ дагуу энэ зүйл ангийн өөрчлөлтийг нь тоог нь нарийвчлан гаргаж өгөөч. Түүний дараа энэ асуудлаа хэлэлцье. Тэгэхгүй бол энэ хууль чинь өөрөө шинэчилсэн найруулгаар орж ирэх ёстой хуулийг аваачаад өөрчлөлт оруулахаар оруулаад ирж байгаа нь буруу. 

Ардчилсан намын бүлэг завсарлага аваад ч үүн дээр тоог нь гаргаж өгдөггүй ийм хариуцлагагүй байдал яваад байна л даа. Тийм учраас энэ асуудлыг өнөөдөр хэлэлцэхгүйгээр яг зүйл анги дээр хэдэн зүйл дээр өөрчлөлт орсон юм бэ тэрийг нь нарийвчлан тогтоож гаргаж өгөх хэрэгтэй. 
          Ш.Раднаасэд: - Хэн хариулах вэ? Бодвол төсөл боловсруулахдаа тооцоо хийсэн байх л даа Монголбанк хариулах уу? 1 дүгээр микрофон. Наадах чинь ажиллаж байна уу? Ганбат дарга ийшээ суудлаа солиод суучих. 

Б.Ганбат: - Баярлалаа. Пүрэвдорж гишүүний асуултад хариулъя. Энэ Хууль тогтоомжийн хуулийн одоо байгаа заалтыг нь харахаар Банкны тухай хуулийн хүчин төгөлдөр мөрдөгдөж байгаа хуулийн нийт заалтын 50 түүнээс дээш хувийг нэмэлт, өөрчлөлт орж байгаа гэсэн заалт байгаа. Тэгэхээр нийт заалтын хуулийн томьёолол нь тийм байгаад байгаа учраас нийт заалтаар нь тоолохоор одоо байж байгаа 200 хэдэн заалтын чинь 49 хувь буюу 140 гаруй нэмэлт, өөрчлөлт орж байгаа. Тэгэхээр энэ асуудлыг бид нар чуулган дээр хэлэлцэх эсэхийг шийдэж байхад бас юуг нь тараасан л даа. 

Ш.Раднаасэд: - Пүрэвдорж гишүүн.

Б.Пүрэвдорж: - Монголбанкныхан худлаа хэлээд байгаа юм л даа. Өөрөөр хэлбэл энэ зүйл дээр байгаа доошоо хэд хэдэн заалтыг өөрчлөөд түүнийгээ зүйл нь нэг гэж зарим хэсгийг нь аваад байгаа байхгүй юу. Тэрийг нь ялгаад гаргаад өгчих л дөө. Үүнийг Хууль зүйн байнгын хорооны яг энэ асуудлыг хариуцдаг хүмүүс нь Хууль тогтоомжийн тухай хуулийг хэрэгжүүлдэг тэр хүмүүс нь гаргаж өгөхгүй бол Эдийн засгийн байнгын хороо чинь өөрсдөө, Эдийн засгийн байнгын хорооноос тэр ажилтан албан хаагчид нь яриад байгаа шүү дээ, тэнд ажиллаж байгаа хүмүүс нь. Энэ бол 193 удаа өөрчлөлт орчихсон гээд. Тийм учраас Хууль зүйн байнгын хороо хуулийг гаргахад тодорхой хэмжээгээр шаардлага хангаж байна уу, хангахгүй байна уу гэдэг дээр хяналт тавих ёстой. 

Ш.Раднаасэд: - Наадах чинь Хууль тогтоомжийн хуулиараа Тамгын газар хянах ёстой ажил. Нэгдүгээрт Засгийн газар өөрөө энэ хууль дээр санал өгсөн байгаа тийм үү? Тухайн үедээ нэмэлт, өөрчлөлтийн хүрээ байна, эсвэл бүхэлд нь өөрчлөхөөс шинэчилсэн найруулга юм байна гэдэг дээр санал гаргаж өгч байсан юм байдаг юм уу? Засгийн газар дээр. Тэрийг нь хариул даа. 3 дугаар микрофон. Үгүй, энэ чинь хууль тогтоомж номынхоо дагуу явж байгаа учраас тэнд ямар нэгэн юм байхгүй байх. 3 дугаар микрофон ажлын хэсэг. 

Б.Энхбаяр: - Засгийн газраас Улсын Их Хурлын нэр бүхий гишүүдийн санаачлан боловсруулсан Банкны тухай хуульд нэмэлт, өөрчлөлт оруулах тухай хуулийн төслийг 2017 оны 08 дугаар сарын 09-ний өдрийн хуралдаанаар хэлэлцэж санал, дүгнэлт гаргасан. Энэхүү санал, дүгнэлтийн 11 дүгээр Банкны тухай хууль нь 69 зүйл, 230 хэсэгтэй бөгөөд энэхүү хуулийн төслөөр нийт 60 зүйл, 313 хэсэг, 237 заалтаар нэмэлт, өөрчлөлт орохоор байна. Ийм учраас Хууль тогтоомжийн тухай хуульд заасан шаардлагад нийцүүлэх ёстойг анхаарах нь зүйтэй гэсэн санал дүгнэлтийг хууль санаачлагчид хүргүүлж байсан байна. 

Ш.Раднаасэд: - Хэлэлцүүлгийг нь Эдийн засгийн байнгын хороон дээр яг хуулийнхаа юмыг тэнд ярих нь зөв байх. Бид бол дагаж орж ирсэн хуулийн хүрээнд л энд юм ярина. Тэр бол манай Байнгын хорооны асуудал гэхээсээ илүүтэй тухайн Байнгын хорооныхны ажил.

Хоёрдугаарт, энд хоёр гурван зүйл янзлахгүй бол болохгүй байна. Банкинд хүлээлгэх албадлагын арга хэмжээ гээд биччихсэн байгаа юм. 11 дүгээр зүйлийн 11.3 дугаар зүйлийн 8 дахь хэсэгт орж байгаа доод талд нь гарч ирээд байна. Зөрчлийн хууль дээр байгаа албадлагын арга хэмжээтэй ижил юм шиг Зөрчлийн хууль дээр заасан бүх албадлагын арга хэмжээг Монголбанк дангаараа хэрэгжүүлэх юм шиг ийм ойлголт яваад байна л даа. Тэгэхээр үүнийгээ тодорхойлж өгөхгүй бол болохгүй байна. Үүнийг өөрчлөх хэрэгтэй болоод байна. Банкинд хүлээлгэх гэж бүр онцгойлон тусгайлан бичиж өгөхгүй бол зүгээр албадлагын арга хэмжээ гээд явахаар наадах чинь арай болохгүй болчих гээд байна. Тийм учраас хэд хэдэн газар дээр юм нэмэхээс өөр аргагүй болоод байна. Байнгын хорооноос хоёр зүйл дээр өөрчлөлт хийнэ. Санал хураалт явуулна. 

Төслийн 2 дугаар зүйлийн 1 дэх хэсгийн татан буулгахад хүргэхээргүй гэснийг татан буулгах нөхцөл бүрдээгүй гэж өөрчлөх хэрэгтэй байна. Мөн зүйлийн 3 дахь хэсгийн хяналт шалгалт, албадлагын арга хэмжээнд гэснийг хуульд заасан хяналт шалгалт, банкинд хүлээлгэх албадлагын арга хэмжээнд авч хэрэгжүүлэх гэж өөрчлөх. Мөн зүйлийн 2 дугаар зүйлийн төлөвлөгөөг гэсний дараа мөн хэсгийн гаргаж өгөөгүй гэснийг ирүүлээгүй гэж нэмэлт, өөрчлөлтөөр хийхгүй бол оруулж ирсэн хуулийн төслийг Хууль зүйн яам бусад газрууд яаж хийсэн юм бэ, энэ үг үсэг юмыг нь харахаар энэ арай эрээн цоохор болчихсон байна лээ л дээ. Өөрчлөлтүүдийг нь харахаар. Энэ үг үсгийн зарим нэг өөрчлөлт, цэг таслал наашаа цаашаа гүйх техникийн бичилт юм дээр үгийн алдаа байх шиг энэ юмнуудыг бодвол Эдийн засгийн байнгын хороо дахиад тэндээ хянах ёстой байлгүй. Энд Пүрэвдорж гишүүний хэлээд байгаа саналууд зарим нь ортой шүү. Үг үсгийн хувьд алдаа оноотой буруу зөрүү найруулсан зөрүүтэй ойлгогдох юмнууд байна. Тийм учраас ганц нэг зүйлүүдээр нь санал хураалт явуулж Зөрчлийн хуулийн тухайд би зарим нэг саналуудыг өөрчилье гэж бодоод байна. 

Санал хураалт.


Зөрчлийн тухай хуульд нэмэлт, өөрчлөлт оруулах тухай хуулийн 2 дугаар зүйлийн 1 хэсгийн буулгахад хүргэхээргүй гэснийг буулгах нөхцөлийг бүрдүүлээгүй гэж, мөн зүйлийн 3 дахь хэсгийн хяналт шалгалт, албадлагын арга хэмжээнд гэснийг хуульд заасан хяналт шалгалт, банкинд хүлээлгэх албадлагын арга хэмжээг авч хэрэгжүүлэхэд гэж тус тус өөрчлөх. Санал хураалт. 


84.6 хувиар санал дэмжигдлээ. 

Асуулт асууж үг хэлж дууслаа. Санал хураалт дууссан. Эдийн засгийн байнгын хороонд Байнгын хорооны санал, дүгнэлтийг Болд гишүүн танилцуулна. Энэ асуудал үүгээр дууслаа.

Пүрэвдорж гишүүн. 

Б.Пүрэвдорж: - Нямдорж гишүүнээ би таныг бас мэдээсэй гэж бодож байна. Ер нь бол манайх эрх зүйт төр дээрээс нь бүх зүйлийг шүүхээр асуудлыг шийдвэрлэх ёстой л доо. Өөрөөр хэлбэл, Монголбанкнаас банк дээр асуудал үүслээ гэхэд Монголбанк дээр очсон зохицуулагч хүү гэдэг билүү эрх хүлээн авагч очоод тэр банк дахь эд хөрөнгийг шууд худалдан борлуулах тийм эрхтэйгээр очиж байгаа юм. Тэгэхээр энэ аливаа нэгэн асуудал гарлаа гэхэд шүүхийн журмаар шийдэж түүний дараа эцсийн шийдвэр гарсны дараа асуудлыг шийддэг л дээ. Гэтэл энэ хүн тийм эрхтэй очоод жишээ нь Монголбанкнаас томилогдсон эрх хүлээн авагч очоод тэр банкийг самарч самраад ямар ч шүүхийн бус аргаар шийдээд тэгээд өгөхөд бэлэн ийм л хуулийн төсөл заалт орчихсон байгаа юм. 

Ш.Раднаасэд: - Хуучин байсан л даа. 

Б.Пүрэвдорж: - Тэгэхээр энэ асуудлыг ямар байдлаар шийдэх юм бэ? 


Ш.Раднаасэд: - Хадгаламж эзэмшигчдийн хөрөнгийг хамгаалахын тулд Монголбанк хойшлуулшгүй арга хэмжээ авах хуулийн зохицуулалттай. Дампуурлын шүүхтэй Америк гэдэг ч юм уу, дампуурлын арай тусдаа зохицуулалттай улс орнуудад бол тухайн шүүхээр нь шийдвэр гараад тэндээс нь эрх хүлээн авагчийг томилоод ингээд явдаг зохицуулалт байдаг. Манай улсын хувьд тийм дагнасан тусгай шүүх байхгүй учраас эрх хүлээн авагч гэдэг нь Монголбанкнаас томилогдсон тусгай субъект. Тэр эрсдэлд орж болзошгүй хөрөнгийг хамгаалах, хадгаламж эзэмшигчдийн хохирлыг нэн тэргүүнд барагдуулах дараалал юм нь тусгай хуулийн зохицуулалттай явдаг учраас тэр хүрээгээрээ шийдэгдэж байгаа юм. Тэгэхгүй бол үүнээс улбаалаа юу болдог вэ гэхээр нөгөө 1996-2000 онд болсон шиг олон банк дампуурдаг. Энэ хүрээнд нь банкнуудыг нийлүүлж нэгтгэх гэдэг оролдлого хийдэг буруу жишиг явдаг учраас шүүхийн процессыг хүлээхгүйгээр тусгайлан хуулийн зохицуулалт түүнээс хойш орсон ийм зүйл байдаг юм. Тэр хүрээндээ зохицуулалт явж байгаа гэж ойлгож байгаа юм. Миний ойлгож байгаа зөв үү? 

Одоо тэр эрх хүлээн авагч чинь арай өөр нэмэлт эрх аваагүй биз дээ энэ шинэ хуулиараа. 


Дараагийн асуудал Төв банкны тухай хуульд нэмэлт, өөрчлөлт оруулах тухай хуулийн төсөлтэй хамт өргөн мэдүүлсэн Захиргааны ерөнхий хуулийн өөрчлөлт байгаа. 

Анхны хэлэлцүүлэг явуулна. Хэлэлцэж байгаа асуудал ажлын хэсэг түрүүний бүрэлдэхүүн хэвээрээ байна. Хэлэлцэж байгаа асуудалтай холбогдуулан асуух асуулттай гишүүн байна уу? Батзандан гишүүн асуух гэж байна уу? Нэг төсөл нь хаана байна вэ? Энэ дотор надаас нэг асуух юм байна. Монголбанк гэдэг байгууллага баталсан актаа ямар ч субъектээр хянуулахгүй тийм нөхцөл явж байна. Шүүх оролцож хянаж чадахгүй, Хууль зүй, дотоод хэргийн яам ч хянаж чадахгүй. Нийтээр дагаж мөрдөх хуульд тусгайлсан субъектийн эрхийг хөндсөн тохиолдолд эдний актыг хэн ч хүчингүй болгох боломжгүй нөхцөл байдал руу явчих гээд байна л даа. 

Тэгэхээр Захиргааны ерөнхий хуулийн 3.4-т орж байгаа тэр зүйлийг тодруулах хэрэгтэй байна. 64.3, 65.1, 66 дугаар зүйлд заасан журам үйлчлэхгүй гэж байгаа юм. Монголбанк тэгээд хэнд хянагдах вэ? Их Хурлын тогтоолыг шүүх хянадаггүй, Үндсэн хуулийн цэц хянадаг гэдэг шиг танайхыг Үндсэн хуулийн цэц хянахгүй, Захиргааны хэргийн шүүх ч хянаж чадахгүй ийм юм руу явах гээд байна л даа. Үүний оруулсан санаа нь ямар учиртай ийм зохицуулалт хийх гээд байгаа вэ? 2 дугаар микрофон. 

Б.Ганбат: - Монголбанкны Хууль, эрх зүйн газрын захирал Ганбат. Раднаасэд гишүүний асуултад хариулъя. Үүн дээр захиргааны эрхийн акт, хэм хэмжээ тогтоож байгаа эрхийн акт Монголбанкнаас гарч байгаа. Үүнийг яг өнөөдрийн нөхцөлд зарим эрхийн акт нь улсын бүртгэлд Хууль зүй, дотоод хэргийн яамны улсын бүртгэлд бүртгэгдээд явж байгаа юм. Тэгэхээр энэ чиглэл дээр Олон улсын валютын сангаас ямар зөвлөмж өгч байна вэ гэхээр Төв банкны хараат бус байдал гэдэг юм чинь алдагдаад байна. Энэ хүрээнд нийтлэг гадна тийшээ чиглэсэн ийм гарч байгаа захиргааны эрхийн актууд дээр танайх улс бүртгэл гэдэг нэгдсэн тогтолцоондоо бүртгүүлж болно. Гагцхүү тэрийг Хууль зүй, дотоод хэргийн яам буюу Засгийн газраас хянаад байдаг нь асуудал гаргаж байна гэдэг ийм зөвлөмжийг өгсөн юм. Тэгээд энэ зөвлөмжийн дагуу бид нар Төв банкны тухай хуулийн төслийг дагалдуулаад Захиргааны ерөнхий хуульд нэмэлт оруулах хуулийн төслийг оруулж ирж байгаа. Тэгэхээр үүн дээр бид нар өнөөдөр Улсын Их Хурал руу өргөн бариад ингээд явж байгаа хуулийн төслүүдээ ийм агуулгаар ийм зохицуулалтаар өргөн барьж байгаа гэдгээ цаашаагаа Олон улсын валютын санд бид нар мэдэгдээд ингээд наашаа орж ирж байгаа ийм л юм байгаа. Үүнийг та бүхэн танилцаж шийдвэрлэж өгөөч гэж хүсэж байна. 

Ш.Раднаасэд: - Нямдорж гишүүн. 

Ц.Нямдорж: - Сая Захиргааны хуулийг батлаад одоо мөрдүүлээд бүртгэх ажиллагаанууд нь эд явагдаж байна л даа. Сайд нарын гаргасан хэм хэмжээ тогтоосон шийдвэрүүд ч тэр, бусад газрынх ч тэр аюултай зөрчилтэй юмнууд орж ирж байна. Тэгээд манай яам юу хийж байна вэ гэхээр энэ актын чинь ийм заалтууд нь ийм хуультай зөрчилдөж байна. Энэ зөрчлөө засаач гэсэн хариу эд нар руу явуулж байгаа. Тэгээд эд нар зөвхөн Монголбанк ч биш тэрийгээ үзээд манайхаас явж байгаа зөрчил байгаа нь үнэн бол тэрийгээ засаад дахиад бүртгүүлэхээр ирвэл бүртгүүлээд ингээд явж байгаа юм. Ийм хэрэгцээ шаардлага байгаа юм байна лээ нэгдүгээрт.


Хоёрдугаарт, банкны ерөнхийлөгч хууль номоороо хэм хэмжээ тогтоосон акт гаргаж байгаа бол эрхийн хүрээнд бидэнд яриад байх юм байхгүй шүү дээ. Өөрөөр хэлбэл, банк өөрөө хуулиа зөрчихөөс, алдаа гаргахаас сэргийлсэн ийм л зохицуулалттай шүү дээ. Тэгээд валютын сангийнхан үүн дээр эмзэглэхгүй байлгүй дээ. Ийм юм байж болохгүй. Ингэж юмаа үзүүлж үзсэн юмыг чинь, бүртгүүлж байна гэдэг шиг нэгэн жигд хуулийн зөрчилгүй акт бүх арилжааны банкнуудад очиж тэрийгээ мөрдөж байна гэсэн үг шүү дээ, ерөнхий том зарчмаараа. Тийм учраас энэ хуулийг буцаасан дээр дээ. Та нар юмаа сайн хийгээд алдаагүй юм гаргаад явуулж бай л даа. Тэгээд бид нар доор нь бүртгээд өгье. Иймхэн л асуудал байгаа шүү дээ. Маш их алдаа гаргадаг юм байна, ер нь хуулийг үздэг ч үгүй юм байна. Ялангуяа манай би олон жил яамдтай яриад болж өгөхгүй байгаа юм. Та нар дотооддоо хуулийн тасагтай болооч, тэгээд өөрийнхөө гаргуулсан хууль тэрийгээ дагаж байгаа хэм хэмжээний актыг салбарынхаа хэмжээнд хянадаг нэг ийм бүтэцтэй болооч гэж яриад ер санаачилга гаргаж өгөхгүй юм. 

Одоо энэ ирж байгаа юмнуудын заримыг нь харахаар мөн ч зудын байдалтай байгаа юм шиг байна лээ. Хуулиа өөрсдөө мэддэггүй юм байна шүү дээ энэ хүмүүс чинь. 

Ш.Раднаасэд: - Батзандан гишүүн.


Ж.Батзандан: - Захиргааны ерөнхий хуулийн 3 дугаар зүйл буюу хуулийн үйлчлэх хүрээнээс Төв банкны баталсан захиргааны хэм хэмжээний актыг гаргах сонирхолтой байгаа юм байна л даа. Хууль зүйн яаманд бүртгүүлэхгүй гэж байгаа юм байна, хэм хэмжээ тогтоогдсон актууд нь хяналтгүй явна гэж байгаа юм байна л даа. Хэм хэмжээний актууд нь Захиргааны ерөнхий хуулиар тогтоосон стандартад нийцүүлэхгүй гэсэн ийм л нэмэлт, өөрчлөлтийг оруулж ирж байна гэж харж байна. Монголбанк бол өнөөдрийг хүртэл хуультай хуульгүй дураараа дургисан шүү дээ. Баахан компаниудад нууц тогтоолоор нууц шийдвэрээр зээл олгодог. Гаргасан шийдвэрээ дуртай үедээ нууцална. Тэгээд хаачихдаг. Эрдэнэтийн 49 хувийг худалдаж авахад Монголбанк арилжааны банк болон хувийн компаниудад хууль зөрчиж зээл олгосон шүү дээ. Банкны тухай хуулиа зөрчөөд нэг хүн нэг л банкны давуу эрхийн хувьцаа эзэмшиж байна гэхэд нэг хүнийг дөрвөн банкны давуу эрхийн хувьцаа эзэмшүүлэгч болгочихсон шүү дээ, хуулиа зөрчөөд зөвшөөрөл олгоод. Сүүлийн 5, 6 жил Монголын банкны системийг дампууруулж байгаа шүү дээ. Өгсөн зөвшөөрлөө хүчингүй болгож чадахгүй өнөөдрийг хүртэл явж байгаа шүү дээ. 

Тэгээд Дэлхийн банкны зөвлөмж өгч. Ер нь төрт улс байгаа бол мөнгөний бодлого, сангийн бодлого, төсвийн бодлого чинь нэгдмэл утгаар явдаг шүү дээ. Барууныхан ингэж зөвлөсөн, Дэлхийн банк ингэж зөвлөсөн, Валютын сан ингэж зөвлөсөн гэсээр байгаад энэ улсад хаана хэн мэддэг эзэн нь мэдэгдэхгүй улс боллоо шүү дээ. Тийм учраас Монголбанк одоо байрандаа ирсэн дээр байх. Төрийн хяналтаас гараад замбараагүй хөл толгой нь мэдэгдэхгүй болсон. Одоо хуулийн зохицуулалтдаа Монголбанк ороод хэвийн ажиллагаагаа үргэлжлүүлээд явах нь зүйтэй байх гэж бодож байгаа. Тэгэхээр энэ заалтыг бид батлах юм бол Монголбанкны дураараа дургих үйл ажиллагааг улам л давруулна. Одоо байгаа эрх мэдэл чинь хэрээс хэтрээд байгаа шүү дээ Монголбанкны. Нэг ерөнхийлөгч нь очно дураараа дургина, дараагийн ерөнхийлөгч очно ямар ч хариуцлагагүй мэдэгдэл хийнэ ийм л байгаа. Тэгэхээр Захиргааны ерөнхий хуулийн 3.4-ийн буюу үйлчлэх хүрээнээс Монголбанкны хэм хэмжээ тогтоосон актыг хяналтаас нь гаргая гэсэн заалтыг би лав хувьдаа дэмжих боломжгүй гэж үзэж байгаагаа илэрхийлье. 

Ш.Раднаасэд: - Энэ доторх юмнуудыг нь хараад байхад Монголбанкны албан тушаалтан одоо ажиллаж байгаа болон өмнө нь ажиллаж байсан этгээдийг албаны үүргээ хэрэгжүүлсний төлөө албан үүргээ гүйцэтгэсэн төлөө мөрдөн шалгах, эрүүгийн хэрэгт сэжигтэн яллагдагчаар татах, хариуцлага хүлээлгэхийг хориглоно гэж байна шүү дээ. 

Монголбанкны албан тушаалтан эсхүл түүний албан тушаалыг өмнө нь хашиж байсан этгээдийг хуульд заасан үүргээ хэрэгжүүлсэн, Монголбанкнаас төлөөлж үйл ажиллагаа явуулсан зөрчил гэмт хэргийн шинжтэйгээс бусад тохиолдолд хариуцлага тооцох үндэслэл болохгүй гэж байна. Үндсэн эх Төв банк өөрийнхөө хуулийн нэмэлт, өөрчлөлт дээр хуульд зааснаас бусад тохиолдолд гэж байна бурхан минь урдаа тийм үгтэй байна лээ. Монголбанкны албан тушаалтан эсхүл тухайн албан тушаалыг өмнө хашиж байсан этгээдийг албаны бүрэн эрхээ хэрэгжүүлсэн, албан үүргээ гүйцэтгэсэнтэй холбогдуулан мөрдөн шалгах, эрүүгийн хэрэгт сэжигтэн яллагдагчаар татах, хариуцлага хүлээлгэхийг хориглоно гэж байна. Хуулиар хамгаалагдсан нэг субъекттэй болж байгаа юм байна даа. Баяртсайханд хийгээд байна уу? 

Үүн дээр Эдийн засгийн байнгын хорооноос хүмүүс байгаа юу? Энэ чинь эхний хэлэлцүүлэг хийчихсэн байгаа тийм ээ? Хийгээгүй байгаа юу? Бид нар үндсэн эх өргөн барьсан хуулийг нь хэлэлцэх Байнгын хороо биш байхгүй юу. Эдийн засгийн байнгын хороон дээр хэлэлцэнэ. Бид нар дагаж яваа хууль дээрээ санал өгөх ёстой. 

Захиргааны ерөнхий хуульд нэмэлт, өөрчлөлт оруулах тухай хуулийн төслийг хэлэлцэх боломжгүй тул хууль санаачлагчид буцаах нь зүйтэй гэсэн томьёоллоор санал хураах уу? Санал гаргасан гишүүн хэн бэ? Раднаасэд, Нямдорж, Пүрэвдорж. Олон Дорж явлаа. Санал хураалт. 

84.6 хувиар дэмжих боломжгүй гэдгээр санал гарлаа. Эдийн засгийн байнгын хороонд санал, дүгнэлтийг Болд гишүүн танилцуулна. 

Байнгын хорооны өнөөдрийн хуралдаан дууслаа. 
Тав. Итгэмжлэгдсэн төлөөлөгч томилох тухай 


Цэцээс хэд хэдэн юунууд ирсэн. Шүүхийн шийдвэр гүйцэтгэх тухай хууль, Иргэний хэрэг шүүхэд хянан шийдвэрлэх тухай хууль энэ болчихсон юм байна тийм үү? Энэ нь юу юм бэ? Ямар шүүх байгуулчихсан юм бэ. Цэцээс иргэн гомдол гаргасан юм байна. Итгэмжлэгдсэн төлөөлөгч томилоод өгөөч гээд. Тэр нь Багануур, Налайх хоёрын дунд нэг шүүх байгуулчихлаа шүү дээ. Шүүх байгуулах тухай Улсын Их Хурлын тогтоол шийдвэр гараад тэрийг хууль зөрчсөн гээд гомдол гаргаад явж байгаа юм. Үүн дээр итгэмжлэгдсэн төлөөлөгчөөр хэн орох вэ? Багахангай, Налайх дүүргийн иргэний хэргийн шүүх, анхан шатны шүүх гээд нийлүүлээд явчихсан. Багахангай, Налайх дүүргийн эрүүгийн хэргийн анхан шатны шүүх гээд сая төсөв ярилцах үед нөгөө шүүгчдийн орон тоо үүнээс болоод нэмэгдэж чадахгүй, хасагдаж чадахгүй, нэмж чадахгүй зогсоод байна гээд явсан ийм зүйл байна. Пүрэвдорж гишүүн очих уу? Энгийн асуудал шүү дээ. Пүрэвдорж гишүүнээр тогтлоо шүү. 
Дууны бичлэгээс буулгасан:


ПРОТОКОЛЫН АЛБАНЫ                                          

